
Gunaratnam

ગુણરત્નમ્

સાનન્દં નન્દિહસ્તાહતમુરજરવાહૂતકૌમારવર્હિ
ત્રાસાન્નાસાગ્રરન્ધં વિશતિફણિપતૌ ભોગસઙ્કોચભાજિ ।

ગણ્ડોડ્ડીનાલિમાલામુખરિતકકુભસ્તાણ્ડવે શૂલપાણે-
ર્વૈનાયક્યશ્ચિરં વો વદનવિધુતયઃ પાન્તુ ચિત્કારવત્યઃ॥ ૧॥

યત્કણ્ઠે ગરલં વિરાજતિ સદા મૌલૌ ચ મન્દાકિણી
યસ્યાઙ્કે ગિરિજાનનં કટિતટે શાર્દૂલચર્મામ્બરમ્ ।

યન્માયા હિ રુણદ્ધિ વિશ્વમખિલં પાયાત્ સ વઃ શઙ્કરઃ
જમ્બૂવત્ જલબિન્દુવત્ જલજવત્ જમ્બાલવત્ જાલવત્॥ ૨॥

વિદ્યા નામ નરસ્ય રૂપમધિકં પ્રચ્છન્નગુપ્તં ધનં
વિદ્યા ભોગકરી યશઃશુભકરી વિદ્યા ગુરૂણાં ગુરુઃ ।

વિદ્યા બન્ધુજનો વિદેશગમને વિદ્યા પરં દૈવતં
વિદ્યા રાજસુ પૂજ્યતે ન હિ ધનં વિદ્યાવિહીનઃ પશુઃ॥ ૩॥

ગુણી ગુણં વેત્તિ ન વેત્તિ નિર્ગુણો બલી બલં વેત્તિ ન વેત્તિ નિર્બલઃ ।
પિકો વસન્તસ્થ ગુણં ન વાયસઃ કરી ચ સિંહસ્ય   બલં ન મૂષિકઃ॥ ૪॥
ગુણા ગુણજ્ઞેષુ ગુણા ભવન્તિ તે નિર્ગુણં પ્રાપ્ય ભવન્તિ દોષાઃ ।
સુસ્વાદુતોયાઃ પ્રભવન્તિ નદ્યઃ સમુદ્રમાસાદ્ય ભવન્ત્યપેયાઃ॥ ૫॥
ગુણાયન્તે દોષાઃ સુજનવદને દુર્જનમુખે

ગુણા દોષાયન્તે કિમિતિ જગતાં વિસ્મયપદમ્ ।
યથા જીમૂતોઽયં લવણજલધેર્વારિ મધુરં

ફણી પીત્વા ક્ષીરં વમતિ ગરલં દુઃસહતરમ્॥ ૬॥
વિદ્યા વિવાદાય ધનં મદાય શક્તિઃ પરેષાં પરિપીડનાય ।
ખલસ્ય સાધોર્વિપરીતમેતત્   જ્ઞાનાય દાનાય ચ રક્ષણાય॥ ૭॥
મતિરેવ બલાત્ ગરીયસી તદભાવે કરિણામિયન્દશા ।

ઇતિ ઘોષયતીવ ડિણ્ડિમઃ કરિણો હસ્તિપકાહતઃ ક્કણન્॥ ૮॥
વરં ગર્ભસ્ત્રાવો વરમપિ ચ નૈવાભિગમનં

વરં જાતપ્રેતો વરમપિ ચ કન્યાભિજનનમ્ ।
વરં વન્ધ્યા ભાર્યા વરમપિ ચ ગર્ભેષુ વસતિ-

ર્ન ચાવિદ્વાન્ રૂપદ્રવિણગુણયુક્તોઽપિ તનયઃ॥ ૯॥
યા રાકા શશિશોભના ગતઘના સા યામિની યામિની

યા સૌન્દર્યગુણાન્વિતા પતિરતા સા કામિની કામિની ।
યા ગોવિન્દરસપ્રમોદમધુરા સા માધુરી માધુરી

યા લોકદ્વયસાધની તનુભૃતાં સા ચાતુરી ચાતુરી॥ ૧૦॥
જ્ઞાતિભિર્બન્ધ્યતે નૈવ ચૌરેણાપિ ન નીયતે ।
દાને નૈવ ક્ષયં યાતિ વિદ્યારત્નં મહાધનમ્॥ ૧૧॥
અજરામરવત્ પ્રાજ્ઞો વિદ્યામર્થઞ્ચ ચિન્તયેત્ ।
ગૃહીત ઇવ કેશેષુ મૃત્યુના ધર્મમાચરેત્॥ ૧૨॥
ગુણેન સ્પૃહનીયઃ સ્યાત્ ન રૂપેણ યતો જનઃ ।
સૌગન્ધ્યવર્જ્યં નાદેયં પુષ્યં કાન્તમપિ ક્વચિત્॥ ૧૩॥
ઇતિ શ્રીમહાકવિ ભવભૂતિ વિરચિતં ગુણરત્નકાવ્યં સમાપ્તમ્॥

